
Uppskot

til

kunngerð um vegleiðandi fólkaatkvøðu um kommunusamanlegging


Við heimild í § 7, stk. 2, í løgtingslóg nr. 12 frá 22. februar 2007 um sjálvbodnar kommunusamanleggingar og kommunal samstørv í sambandi við lógarbundnar uppgávur verður ásett:


§ 1
Vegleiðandi fólkaatkvøða um kommunusamanlegging verður xx. apríl 2012.

§ 2
Rætt at taka lut í atkvøðuni hava øll, sum valdagin lúka treytirnar um valrætt til bygda(r)ráðsval/býráðsval sambært § 1 í kommunuvallógini  og eru á vallista til bygda(r)ráðs/býráðsval.
Stk. 2. Á fólkaatkvøðuni verður atkvøtt fyri ella ímóti, um avvarandi øki verður skipað sum ein kommuna, sbr. § 1.

§ 3
Atkvøðugreiðslan fer fram skrivliga á atkvøðuseðlum, sum landsstýrismaðurin í innlendismálum útvegar.
Stk. 2. Á atkvøðuseðlunum skal vera prentað atkvøðudagur, -ár.
Stk. 3. Á atkvøðugreiðsluni verða veljararnir spurdir:

Í øki 1)	Tekur tú undir við, at Norðoyggjar, t.e. Fugloyar, Viðareiðis, Hvannasunds, Klaksvíkar, Kunoyar, og Húsa kommunur, verða skipaðar sum ein kommuna
Í øki 2)		Tekur tú undir við, at Eysturoyggin, t.e.Fuglafjarðar, Eystur, Nes, Runavíkar og Sjóvar kommunur, verða skipaðar sum ein kommuna	
Í øki 3)		Tekur tú undir við, at Sundalagið, t.e. Eiðis og Sunda kommunur, verða skipaðar sum ein kommuna
Í øki 4)		Tekur tú undir við, at Streymoy, t.e. Vestmanna, Kvívíkar og Tórshavnar kommuna, verða skipaðar sum ein kommuna
Í øki 5)		Tekur tú undir við, at Vágar, t.e. Sørvágs og Vága kommunur, verða skipaðar sum ein kommuna
Í øki 6)		Tekur tú undir við, at Sandoy, t.e. Skopunar, Sands, Skálavíkar, Húsavíkar og Skúvoyar kommunur, verða skipaðar sum ein kommuna
Í øki 7)		Tekur tú undir við, at Suðuroy, t.e. Hvalbiar, Tvøroyrar, Fámjins, Hovs, Porkeris, Vágs og Sumbiar kommunur, verða skipaðar sum ein kommuna

Stk. 4. Á atkvøðuseðlinum skulu orðini “Ja” og “Nei” vera týðiliga prentað hvørt undir øðrum. Aftanfyri hvørt av orðunum verður ein kassi, har veljarin kann seta kross. Atkvøðuseðilin skal kunna verða lagdur saman.

§ 4
Bý- og bygda(r)ráðini hava skyldu til 4 vikur áðrenn atkvøðuna at leggja vallistarnar fram til alment eftirlit í eina viku við høvi til kæru.
Stk. 2. Viðvíkjandi vallistunum, leiðslu av atkvøðugreiðsluni, útvegan av hølum og atkvøðukøssum v.m. galda reglurnar í løgtingslóg um val til allar føroyskar kommunur annars tilsvarandi, við teimum broytingum, sum neyðugar eru.

§ 5
Veljarar skulu møta persónliga, smbr. tó § 6 um brævatkvøður. Atkvøtt verður soleiðis, at hann, sum atkvøður fyri kommunusamanlegging, setur ein kross við orðið “Ja”, meðan hann, ið atkvøður ímóti, setur ein kross við orðið “Nei”.
Stk. 2. Atkvøðugreiðslan fer annars fram eftir somu reglum sum til kommunuval, við teimum broytingum, sum neyðugar eru.

§ 6
Atkvøtt kann eisini vera við brævi. Landsstýrismaðurin í innlendismálum útvegar neyðugar atkvøðuseðlar, sbr. § 3, fylgiskjøl og brævbjálvar til atkvøðugreiðsluna.
Stk. 2. Atkvøðast kann við brævi frá vikudegnum eftir, at henda kunngerð er lýst, og til og við dagin fyri fólkaatkvøðuna, og brævatkvøðan skal vera komin fram til valstaðið, áðrenn atkvøðugreiðslan byrjar.
Stk. 3. Brævatkvøtt verður soleiðis, at hann, sum atkvøður fyri kommunusamanlegging, skrivar orðið “Ja” á brævatkvøðuseðilin, meðan hann, ið atkvøður ímóti, skrivar orðið “Nei” á brævatkvøðuseðilin.
Stk. 4. Atkvøðugreiðsla við brævi fer annars fram eftir somu reglum sum til løgtingsval, við teimum broytingum, sum neyðugar eru.

§ 7
Beinanvegin aftaná, at atkvøðugreiðslan er liðug, telur valnevndin/valstýrið atkvøðurnar upp. Uppteljingin er almenn.
Stk. 2. Ein atkvøðuseðil er givin fyri tí svari (ja ella nei), innan fyri hvørs kassa veljarin hevur sett kross, sí tó § 6 um brævatkvøður. Er ivi um gildi av einum atkvøðuseðli, verður hesin lagdur til viks fyribils. Tá allir atkvøðuseðlarnir eru taldir upp, tekur valstýrið støðu, um teir ivasomu atkvøðuseðlarnir skulu verða roknaðir sum gildugir ella ikki, sbr. eisini § 8.
Stk. 3. Úrslitið verður ført í valbókina, og verður fráboðan skjótast gjørligt send landsstýrismanninum í innlendismálum á tann hátt, sum fráboðað er undan fólkaatkvøðuni. Úrslitið skal eisini kunngerast fyri teim hjástøddu.
Stk. 4. Endalig uppgerð av fólkaatkvøðuni verður gjørd av valnevndini/valstýrinum annaðhvørt sama dag, sum atkvøðuteljingin er farin fram, ella í seinasta lagi dagin eftir. Formaðurin í valnevndini/valstýrinum sendir síðani landsstýrismanninum í innlendismálum úrslitið saman við útskrift av valbókini váttað av honum.
Stk. 5. Atkvøðuteljing og uppgerð av fólkaatkvøðuni fer annars fram eftir somu reglum sum til kommunuval, við teimum broytingum, sum neyðugar eru.

§ 8
Ein atkvøðuseðil ella brævatkvøðuseðil er ógildugur, um so er:

1. At atkvøðan er blonk,
2. at atkvøðan ikki er krossað sambært regluni í § 5,
3. at tað kann hugsast, at atkvøðuseðilin ikki er útflýggjaður á atkvøðustaðnum,
4. at tað kann hugsast, at atkvøðuseðilin ikki er útvegaður av landsstýrismanninum í innlendismálum
5. at ein brævbjálvi við brævatkvøðu inniheldur nakað annað enn ein atkvøðuseðil ella
6. at tað á atkvøðuseðilin er skrivað annað enn ein krossur ella um atkvøðuseðlinum við vilja er givið slíkt eyðkenni, at tað sæst, hvør ið atkvøtt hevur

Stk. 2. Verður ein atkvøðuseðil vrakaður, skal grundin til hetta verða førd í valbókina.

§ 9
Atkvøðutilfarið verður goymt av landsstýrismanninum í innlendismálum í 1 ár aftaná fólkaatkvøðuna og skal síðani forkomast.

§ 10
Ein og hvør veljari kann kæra um fólkaatkvøðuna. Kærurnar, sum skulu vera skrivligar, skulu stílast til landsstýrismannin í innlendismálum, og skulu vera landsstýrismanninum í hendi í seinasta lagi vikudagin aftaná, at atkvøðuseðlarnir eru taldir upp av nýggjum, sbr. § 7.

§ 11
Røkir nakar ikki tær skyldur, sum henda kunngerð fyriskrivar, verður hann revsaður við bót, um so er at strangari revsing ikki er uppiborin eftir lóggávuni annars.

§ 12
Landsstýrismaðurin í innlendismálum kunngerð úrslitið av fólkaatkvøðuni.

§ 13
Um samsýning verður víst til § 49 í løgtingsvallógini.

§ 14
Henda kunngerð kemur í gildi dagin eftir, at hon er kunngjørd.

kunngerð um fólkaatkvøðu um kommunusamanlegging


Almennar viðmerkingar

Sambært samgonguskjalinum hjá sitandi samgongu skal fólkaatkvøða um kommunusamanlegging verða tíðliga á vári í 2012. Endamálið við fólkaatkvøðuni er at staðfesta, um meiriluti er fyri at skipa landið í størri kommunalar eindir ella ikki. 

Endamálið við hesum uppskoti til kunngerð er at áseta tær reglur og mannagongdir, sum skulu nýtast í sambandi við eina fólkaatkvøðu um kommunusamanlegging.

Í uppskotinum verður m.a. ásett, hvør hevur valrætt, nær fólkaatkvøðan verður, hvat atkvøtt verður um, hvussu atkvøtt verður, hvussu atkvøðuseðilin skal síggja út og hvussu kært kann verða um fólkaatkvøðuna. Viðvíkjandi vallistum, leiðsluni av fólkaatkvøðuni, atkvøðugreiðslu við brævi v.m. galda reglurnar í løgtingslóg um val til allar føroyskar kommunur annars tilsvarandi, við teimum broytingum, sum neyðugar eru.

Uppskotið hevur verið til hoyringar hjá øllum kommunum eins og hjá Kommunusamskipan Føroya og Føroya Kommunufelag.

Viðvíkjandi fíggjarligum avleiðingum er at viðmerkja, at sjálv fólkaatkvøðan verður mett at kosta landskassanum umleið 1,3 mió.kr. Hetta er tað, ið eitt kommunuval vanliga verður mett at kosta, tó undantikið arbeiðið við valevnislistum. Við tað at fólkaatkvøðan verður framd á nærum sama hátt og eftir somu reglum, verður kostnaðurin av fólkaatkvøðuni mettur til á leið tað sama.

Fólkaatkvøðan hevur sera avmarkaðar fíggjarligar avleiðingar við sær fyri kommunurnar. Útreiðslur, ið kunnu koma uppá tal í hesum sambandi eru orsakað av teimum smærru uppgávunum, sum bý- og bygdaráðini hava viðvíkjandi vallistum og útvegan av valhølum v.m.

Viðvíkjandi fígging av kostnaðinum av fólkaatkvøðuni er at viðmerkja, at 1,3 mió.kr. eru settar av til endamálið í fíggjarlógaruppskotinum fyri 2012. (Minst til at spyrja Atla)

Umsitingarligu avleiðingarnar fyri land og kommunur í sambandi við, at fólkaatkvøðan verður framd, verða mettar at verða á leið tær somu sum fyri eitt kommunuval. Umframt beinleiðis avleiðingar í sambandi við avgreiðsluna av sjálvari fólkaatkvøðuni eru ongar umsitingarligar avleiðingar av uppskotinum, hvørki fyri land ella kommunur.

Uppskotið hevur ongar avleiðingar fyri vinnuna, umhvørvið, serlig øki í landinum ella ávísar samfelagsbólkar.

Eingir millumtjóðasáttmálar eru á økinum, ið kunngerðin fevnir um, sum heimastýrið hevur skyldu at fylgja.


Avleiðingar av uppskotinum

	
	Fyri landið/
landsmyndugleikar
	Fyri kommunalar myndugleikar
	Fyri pláss/øki í landinum
	Fyri ávísar samfelagsbólkar/
felagsskapir
	Fyri vinnuna

	Fíggjarligar/
búskaparligar avleiðingar
	
Ja
	
(Nei)
	
Nei
	
Nei
	
Nei

	Umsitingarliga avleiðingar

	
(Ja)
	
(Ja)
	
Nei
	
Nei
	
Nei

	Umhvørvisligar avleiðingar

	
Nei
	
Nei
	
Nei
	
Nei
	
Nei

	Avleiðingar í mun til altjóða avtalur og reglur
	
Nei
	
Nei
	
Nei
	
Nei
	
Nei

	Sosialar avleiðingar

	
	
	
	
Nei
	





Serligar viðmerkingar

Til § 1

Víst verður til samgonguskjalið.

Til § 2

Til stk. 1
Tey, ið hava valrætt á fólkaatkvøðuni, eru tey somu, sum hava rætt til at velja til kommunuval. Hetta merkir m.a., at tey, ið hava fylt 18 ár og annars lúka hinar treytirnar fyri valrætti og valbæri til løgtingið, eru tilmeldaði fólkayvirlitið í avvarðandi kommunu í seinasta lagi 2 vikur áðrenn valdagin og sum valdagin framvegis eru búsitandi í kommununi og standa á vallista kunnu atkvøða.

Ríkisborgarar úr øðrum londum hava valrætt til kommunuval, um so er, at teir hava havt fastan bústað í Føroyum seinastu 3 árini undan valinum.

Persónar, sum vegna útbúgving fyribils hava tilhald uttan fyri Føroyar, hava ikki valrætt til kommunuval, og kunnu hesir persónar tískil ikki atkvøða á fólkaatkvøðuni.

Til § 3

Til stk. 1.
Her verður ásett, hvussu atkvøðuseðilin, sum landsstýrismaðurin í innlendismálum útvegar, skal síggja út.

Til stk. 2.
Her verður ásett, hvussu spurningurin til atkvøðugreiðsluna ljóðar.

Til stk. 3.
Her verða eindirnar defineraðar. Talið 8 er ásett sambært avgerð landsstýrisins.

Til stk. 4
Atkvøðuseðilin skal kunna verða lagdur saman um miðjuna, soleiðis at hann kann verða lagdur í atkvøðukassan, uttan at nakar sær, hvussu atkvøtt er.

Til stk. 5
Hóast landsstýrismaðurin kann áseta nærri reglur viðvíkjandi atkvøðuseðlunum og brævatkvøðuseðlunum, kann útsjóndin ikki verða broytt soleiðis, at t.d. annar av spurningunum verður meira sjónligur enn hin.

Til § 4

Til stk. 1.
Fyri at veljarar skulu fáa høvi at hyggja eftir, um teir eru á vallistanum ella møguliga eru við á vallistanum av órøttum, skulu listarnir liggja frammi í eina viku til alment eftirlit. Tað eru bý- og bygda(r)ráðini, ið hava skyldu at leggja vallistarnar fram 5 vikur undan fólkaatkvøðuni.

Til stk. 2.
Við teim broytingum, sum neyðugar eru orsakað av, at talan er um eina fólkaatkvøðu, er framferðarhátturin viðvíkjandi vallistum – herímillum kæru viðvíkjandi vallistum – leiðslu av atkvøðugreiðsluni, útvegan av hølum, atkvøðukøssum v.m. annars tann sami sum til kommunuval.

Til § 5

Til stk. 1.
Á atkvøðuseðilin skal verða settur ein krossur. Er nakað annað enn ein krossur settur á seðilin – t.d. orðið “ja” ella “nei” – er atkvøðan ógildug, sbr. eisini viðmerkingarnar til § 8.

Til stk. 2.
Víst verður til reglurnar í kommunuvallógini, sbr. eisini viðmerkingarnar til § 4, stk. 2.

Til § 6

Til stk. 1.
Mett verður, at til ber at nýta sama tilfar, sum verður nýtt til løgtings- og kommunuval, og sum longu í stóran mun er tøkt hjá myndugleikum, herundir sendistovum, og reiðaríum. Veljarin skal tó til fólkaatkvøðuna skriva “Ja” ella “Nei” á brævatkvøðuseðilin ístaðin fyri navn á valevni ella flokk, sum vanligt er til løgtings- og kommunuval. Tó verður neyðugt við nýggjari vegleiðing í sambandi við fólkaatkvøðuna, og hevur Innlendismálaráðið ábyrgdina av at fáa hesa gjørda og senda til viðkomandi myndugleikar, reiðaríir v.m. 

Til stk. 2.
Løgtingsvallógin ásetir í § 37, at sjófólk og onnur, sum ikki halda seg vera heima valdagin, og veljarar, sum eru staddir uttanlands, kunnu fylla út atkvøðuseðilin í fyrsta lagi 4 mánaðar áðrenn valdagin. Í øðrum førum skal atkvøðuseðilin verða fyltur út í fyrsta lagi 1 viku áðrenn valdagin.

Við tað, at neyðugt er við nýggjari vegleiðing í sambandi við brævatkvøður, kann, hóast ásetingina í § 37 í løgtingsvallógini, í fyrsta lagi verða atkvøtt við brævi vikudagin eftir, at kunngerðin er lýst. Á henda hátt fáa myndugleikar, reiðaríir og onnur møguleika at fyrireika seg til atkvøðugreiðsluna.

Víst verður annars til reglurnar í løgtingsvallógini.

Til § 7

Til stk. 4
Valnevndin skal her gera nýggja teljing og meting av teimum á hvørjum einstøkum valstaði givnu atkvøðuseðlum eftir reglunum í stk. 2.

Til § 8

Til stk. 1.
Her verður nevnt, í hvørjum føri ein atkvøðuseðil er ógildugur. Uppreksingin er tó ikki ætlað at áseta út í æsir, í hvørjum føri ein atkvøðuseðil er ógildugur, men hetta má í seinna enda gerast av við einari ítøkiligari meting.

Til § 9

Hóast ásetingin í § 9 sigur, at atkvøðutilfarið skal forkomast 1 ár aftaná fólkaatkvøðuna, kann tilfarið ikki verða forkomið, um endalig støða ikki er tikin til møguliga kæru, antin av fyrisiting ella dómsvaldi.

Til § 10

Umframt kærufreistina á 7 dagar eftir uppteljingina sambært § 7, er einasta avmarking í sambandi við møguleikanum fyri at kæra, at kærarin er ein veljari, og at kæran er skrivlig.

Við tað, at valnevndin skal telja upp av nýggjum í seinasta lagi dagin eftir fólkaatkvøðuna, er kæra, sum er landsstýrismanninum í innlendismálum í hendi í seinasta lagi 8 dagar eftir sjálva fólkaatkvøðuna, latin inn rættstundis.

Til § 11

Eingin viðmerking.

Til § 12

Eingin viðmerking

Til § 13

Eingin viðmerking

Til § 14

Eingin viðmerking

